Кывбуралысь Иван Куратов чужӧмсянь 175 во тыран воӧ Коми Республикаын петас челядьлы сиӧм сылӧн кывбур чукӧр

Вячеслав Гайзер бурӧн казьтыліс коми литературалы подув пуктысь Иван Куратовӧс. Кыпыд мероприятиеясыс, кутшӧмъяс сиӧмаӧсь кывбуралысь чужӧмсянь 175 волы, мунісны талун Иван Куратовлӧн ичӧт чужан муын Сыктыв районса ӧти нима сиктын.

«Татшӧм йӧзыс, кыдзи Иван Куратов, Питирим Сорокин, Виктор Савин лоӧны миян войтырлӧн культура видзасӧн, национальнӧй бурторйӧн. И миянлы колӧ вӧчны ставсӧ, медым татшӧм тӧдчана йӧз йывсьыс паметьыс эз вош миян республикаын. Та могысь и сувтӧдсьӧны памятникъяс, миян тӧдчана землякъяс нимӧн нимтӧмаӧсь уличаяс, культура да велӧдан учреждениеяс. Иван Куратов колис миянлы зэв ыджыд творческӧй озырлун, мый эз вошті ассьыс коланлунсӧ сы мында во кольӧм бӧрын. Сы вӧсна ми и водзӧ кутам лэдзны сылысь произведениеяссӧ. Таво петасны наука статья чукӧр, мый сиӧма Куратов творчестволы, да челядьлы сиӧм сылӧн кывбур чукӧр», - пасйис Вячеслав Гайзер.

Коми Республикаса юрнуӧдысь тӧдчӧдіс, мый коми кыв видзӧм да сӧвмӧдӧм вылӧ национальнӧй литературалӧн зэв ыджыд тӧдчанлуныс, сы вӧсна бӧръя воясӧ тӧдчымӧн содіс книгоиздание вылӧ финансированиеыс.  Уджалӧ грантъяс сетан уджтас, мый серти сӧмын 2013 воын петіс 13 небӧг, мый йӧзӧдӧм вылӧ республикаса сьӧмкудйысь вӧлі сетӧма 4 миллион шайтысь унджык сьӧм.

Сідзжӧ талун Вячеслав Гайзер Куратов сиктын восьтіс «Сьылан, менам сьылан..» [Песня моя, песня… - Пасйӧд] хор коллективъяслысь фестиваль.

«Тайӧ зэв бур праздник, коді важӧн нин лоис культура олӧмын торйӧдны позьтӧм юкӧнӧн не сӧмын Сыктыв районын, но и Коми Республикаын ставнас. Быд во Куратов сиктӧ локтӧны найӧ, кодъяс радейтӧны поэзия да донъялӧны йӧзкост культура. Ыджыд аттьӧ бур ловкылӧмъясысь да югыд, вунӧдлытӧм сьӧлӧмӧдз йиджанторъясысь», - ошкис участвуйтысьясӧс да мероприятие котыртысьясӧс Коми Республикаса юрнуӧдысь.

Фестиваль дырйи дінмуса юрнуӧдысь сетіс «Ӧта-мӧд дорӧ муслунысь да веськыдлунысь» паметь медальяс Сыктыв районса гозъяяслы.

«Сора тӧлысь 8 лунӧ ми кутам пасйыны том, но зэв бур праздник  - Семья, муслун да веськыдлун лун, кодлӧн подулӧ пырӧны семьялӧн традицияяс. И талун ме кӧсъя ошкыны кык семьяӧс: Альберт Павлович да Галина Ивановна Кармановъяс гозъяӧс да Александр Николаевич да Валентина Михайловна Морозовъяс семьяӧс. Тайӧ кык параыс олісны семьяын, радейтісны ӧта-мӧднысӧ эз ӧти дас во. Быдтісны зэв бур челядьӧс, ӧні отсалӧны налы быдтыны внукъяснысӧ. На моз овны колӧ ставлы. Тіян районса том семьяяслы колӧ налысь велӧдчыны. Сиа тіянлы дзоньвидзалун да ӧтув олӧмын уна-уна шуда вояс!» - чолӧмаліс Вячеслав Гайзер.   
